

AZKOITIKO ANTONIO OTEIZA FUNDAZIOAREN ESTATUTUAK

I. TITULUA.- XEDAPEN OROKORRAK

1. artikulua. Izena.

1. Antonio Oteiza Fundazioa, Azkoitikoa, Azpeitiko Gaspar Rodríguez Santos notarioaren aurrean sinatutako eskritura publikoaren bidez eratua, bi mila eta bosteko urriaren hamaikan, 1.336 protokolo-zenbakiarekin, irabazi-asmorik gabeko erakunde bat da, eta bere ondarea interes orokorreko xedeak lortzeari lotua du modu iraunkorrean.  

2. Fundazioak estatutu hauek izango ditu oinarri, eta, betiere, Euskal Autonomia Erkidegoko Fundazioei buruzko ekainaren 2ko 9/2016 Legea, hura garatzeko erregelamenduzko xedapenak eta indarrean dagoen gainerako araudia.

3. Fundazioa denbora mugagaberako eratu da. 

2. artikulua. Araubide, gaitasun eta nortasun juridikoa.

1. Fundazioak nortasun juridiko propioa eta independentea du eratze-eskritura Fundazioen Erregistroan inskribatu zenetik, eta gaitasun juridiko eta jarduteko gaitasun osoa izango du, honako muga hauekin: fundatzaileek eratze-egintzan beren borondatea adierazteko zehaztutakoak, estatutu hauetan adierazitakoak eta, betiere, fundazio honi aplikagarri zaizkion legezko xedapenetan ezarritakoak –bereziki, Euskal Autonomia Erkidegoko Fundazioei buruzko ekainaren 2ko 9/2016 Legean bildutakoak–. 

2. Horrenbestez, eta Babesletzari egin beharreko jakinarazpenak gorabehera, Fundazioak bere xedeak betetzeko jarduteko gaitasun osoa izango du, Kode Zibilaren 38. artikuluan ezarritakoaren arabera. Hala, Fundazioak:
a) Era guztietako jarduera ekonomikoak garatu ahal izango ditu, bere xedeak lortzearren edo xede horiek lortzeko beharrezko baliabideak biltzearren.
b) Era guztietako ondasun eta eskubideak eskuratu eta besterendu ahal izango ditu, edozein tituluren bidez, eta mota guztietako egintza, negozio eta kontratuak egin ahal izango ditu.
c) Era guztietako ekintzak gauzatu ahal izango ditu, bere estatutuen eta legeen arabera.

3. artikulua. Fundazio-xedeak.

1. Antonio Oteiza Fundazioak helburu du Antonio Oteizaren obra, bai artistikoa eta bai literarioa, aztertzea, zabaltzea, sustatzea eta ezagutzea. Eta, zehazkiago, kongresuak antolatzea, aldizkariak argitaratzea, argitalpenak egitea, bekak edo laguntzak eta sariak sustatzea, eta bere xedeak betetzeko balio dezaketen bestelakoak egitea. Halaber, Azkoitiko egileen obra artistikoa sustatzen eta zabaltzen lagunduko du.

2. Halaber, Fundazioak helburu du Azkoitiko turismoa sustatzea, Antonio Oteizaren eta Azkoitiko artista guztien obra artistiko eta literarioak ezagutzera emateko, Azkoitira etorritako bisitari eta turistei.

3.a) Kultura- eta turismo-adierazpenak, ikastaroak, mintegiak, hitzaldiak, liburuen argitalpenak, katalogoak eta abar sustatzeko asmoz bestelako jarduera osagarri batzuk egitea.
   b) Bere xedeak betetzeko balio dezaketen bestelakoak egitea.
Fundazioak fundazio-xedeak egoki deritzon moduan garatu ditzake, beste erakunde batzuetan parte hartzea barne. Xede horiek garatzerakoan dituen muga bakarrak eratze-agirian, estatutu hauetan eta betiere legeetan ezarritakoak izango dira.  

4. artikulua. Helbidea eta lurralde-eremua.

1. Fundazioak hemen izango du helbidea: Herriko Plaza z/g,  
    20720 Azkoitia (Gipuzkoa). 

2. Fundazioaren Patronatuak estatutuak aldatzeko hartutako erabakiaren bidez, helbidea aldatzea erabaki ahal izango da. Nolanahi ere, Euskal Autonomia Erkidegoan kokatuko da, eta Fundazioen Erregistroan inskribatu beharko da. Halaber, Patronatuari ahalmena ematen zaio fundazio-xedeak betetzearen ondoriozko beharren arabera kasuan kasu ezarritako establezimendu, ordezkaritza eta bulegoen egoitzak zehazteko.

3. Fundazioak, nagusiki, Euskal Autonomia Erkidegoan egingo ditu bere jarduerak. 

5. artikulua. Onuradunak.

1. Fundazioak bere xedeak lortzearren egindako jardueren onuradun Antonio Oteizaren obra kontserbatzea eta zabaltzea lehentasuntzat daukaten pertsona guztiak izango dira, lehenik, eta, bigarrenik, Euskal Autonomia Erkidegoko herritar guztiak eta EAEra etorritako bisitariak.  

2. Fundazioak, interes orokorreko bere xedeen barruan, objektibotasun- eta inpartzialtasun-irizpideekin jokatu beharko du onuradunak aukeratzean, inolako bereizkeriarik eragin gabe. Oro har, Fundazioaren jarduerekiko interes zuzena duela egiaztatzen duen edozein pertsona fisiko edo juridiko izan ahal izango da jarduera horien onuradun.

3. Fundazioaren xede nagusia ezin da izan fundatzaileari edo fundatzaileei edo patronatu-kideei, haien ezkontideei edo antzeko harreman afektiboa duten pertsonei edo laugarren mailarainoko senideei (laugarren maila barne) ematea bere prestazioak, ez eta interes orokorreko xedeak ez dituzten pertsona juridiko berezituei ematea ere.

4. Inork ezin izango du alegatu Fundazioaren edo haren Patronatuaren aurrean, ez bakarka, ez taldean, haren onuradun izateko inolako eskubiderik, eskubideok eman aurretik, ez eta eskubideok pertsona jakin batzuei esleitzea inposatu ere.

5. Fundazioak onuradunei eskatzen badie ematen dituen zerbitzuengatik zenbatekoren bat ordaintzeko, eskatutako kopurua ordaindu izana bakarrik hartu beharko du kontuan Fundazioak onuradun nor izango diren zehaztean. Halaber, Fundazioaren beraren izaera dela-eta onuradunen kopurua mugatu behar bada, Fundazioaren Patronatuak aukeratu eta zehaztuko du nor izango diren onuradun, betiere hautagaien merituak, beharrak, gaitasun ekonomikoa eta etekina ateratzeko aukerak kontuan hartuz, eta Patronatuak hartutako erabakia ezeztaezina izango da.

Eta, oro har, kontuan hartuko dira herri-administrazioek laguntza- edo dirulaguntza-ildo publiko bakoitzean ezarritako irizpideak, betiere inpartzialtasun-printzipioari eta diskriminaziorik ezaren printzipioari jarraituz.

6. artikulua. Jarduteko eta funtzionatzeko printzipioak.

Fundazioak printzipio hauek izango ditu gidari bere jardunean:

a) Publikotasuna eta gardentasuna; horretarako, bere xedeei eta jarduerei buruzko nahikoa informazio emango du, herritarrek oro har eta balizko onuradunek haien berri izan dezaten.

b) Inpartzialtasuna eta diskriminaziorik eza Fundazioaren onuradunak zehaztean, bai eta jarduerak eta prestazioak zehaztean ere.

c) Jarduteko jarraibideak sustatzea; horretarako, jokabide-kodeak eta funtzionamendu egokirako jardunbideak sortuko ditu.

d) Patronatua osatzen duten kideek zerbitzu-espiritua izan dezaten sustatzea, bai eta Fundazioaren interesak lehenestea ere, interes partikularren eta norberaren gainetik.

e) Lankidetza leial eta iraunkorra izatea Euskal Autonomia Erkidegoko Fundazioen Babesletzarekin.

f) Fundazioaren ondarea eta errentak fundazio-xedeetarako erabiltzeko betebeharra benetan bete dadin defendatzea eta babestea, estatutu hauetan eta indarrean dagoen araudian ezarritakoarekin bat etorriz.

g) Genero-berdintasuna.

7. artikulua. Atxikitako laguntzaileak.

Fundazioaren eratze-eskritura egiletsi eta gero, Fundazioari atxiki ahal izango zaizkio, atxikitako laguntzaile gisa, beren jardueraren edo ekarpenaren bidez fundazio-xedea lortzen lagundu dezaketen pertsona fisiko edo juridikoak.

Patronatuko kideen gehiengo osoak onartu beharko ditu atxikitako laguntzaile izateko eskabideak, eta hark finkatuko du zer ekarpen ekonomiko egin beharko duten, hala badagokie, hautagaiek.

Laguntzaile horiek Patronatuan parte hartu ahal izango dute, Patronatuak hala erabakitzen badu.

8. artikulua.  Ohorezko laguntzaileak.

Patronatuak ohorezko laguntzaile izendatu ahal izango ditu fundazio-xedea lortzen nabarmen lagundu duten edo laguntzen duten pertsona fisiko edo juridikoak.


II. TITULUA.- PATRONATUA

9. artikulua. Fundazioaren Patronatua.

Patronatua Fundazioaren gobernu- eta ordezkaritza-organoa da. Patronatuari dagokio fundazio-xedeak betetzea, Fundazioaren ondarea osatzen duten ondasun eta eskubideak arduraz administratzea, eta horien errendimendua eta erabilgarritasuna segurtatzea. 

Espresuki eta formalki debekatzen da ezein pertsonak edo erakundek, edozein dela ere aipatzen duen titulua, eta aginduzko legeetan ezarritakoa salbu utzita, Fundazioaren edo haren Patronatuaren eginkizunak bere gain hartzea, beretzat hartzea, betetzea edo esku hartzea, eta, nolanahi ere, haren egintzak baliorik eta eraginik gabekotzat hartuko dira, legeetan ezarritako salbuespenetan izan ezik.

10. artikulua. Patronatuaren osaera.

1. Patronatuak gutxienez sei (6) eta gehienez bederatzi (9) kide izango ditu, eta horien erdiak gehi bat Azkoitiko Udalaren ordezkariak izango dira.

Patronatuko kideek organo hori ezarritako gutxieneko kide-kopuruarekin mantentzeko betebeharra dute (gutxienez sei izan beharko dute beti).

2. Pertsona fisikoak nahiz juridikoak izan daitezke Patronatuko kide. Patronatuko kide diren pertsona fisikoek jarduteko gaitasun osoa izan beharko dute, eta ezin izango dira kargu publikoak betetzeko desgaituta egon. Pertsona juridikoak pertsona fisiko batek ordezkatuko ditu Patronatuan.

3. Patronatuak kide hauek izango ditu:

a.- Azkoitiko Udala; pertsona fisiko batek ordezkatuko du, ekainaren 2ko 9/2016 Legearen 14.3 artikuluak agindutakoa betez.
[bookmark: _Hlk108696406]b.-Antonio Oteiza Embil fundatzaileak izendatutako pertsona fisikoa.
c.- Azkoitiko Udalak izendatutako lau (4) kide.
d.- Gainera, Patronatuak erabaki ahal izango du, betiere estatutu hauen 26.4artikuluan eskatzen den aldeko botoarekin, Fundazioari ekarpen ekonomiko esanguratsuak egiten dizkioten pertsona fisiko eta juridikoak patronatu-kide izendatzea.




11. artikulua. Patronatuko kideak izendatzea eta kargua uztea.

[bookmark: _Hlk108696420]1. Beti izango dira Patronatuko kide Azkoitiko Udalaren ordezkari gisa jardungo duen pertsona fisikoa (aurreko 10.3.a artikuluan aipatua) eta Antonio Oteiza Embil fundatzaileak izendatutako pertsona fisikoa (aurreko 10.3.b artikuluan aipatua). Lehenak lehendakari-kargua izango du, eta bigarrena Patronatuko bokal izango da.

2. Aurreko 10.3.c artikuluan aipatutako gainerako kideek bokal-kargua izango dute, eta Azkoitiko Udalak izendatuko ditu. Kargu hori lau urterako izango da, baina Patronatuak berriro hautatu ahal izango ditu, aldi bererako, inolako mugarik gabe. 

Pertsona horien artetik, Patronatuak, lehendakariaren proposamenez, Patronatuko idazkaria izendatuko du, bai eta diruzaina ere, hala badagokio.

3. Patronatuak Euskal Autonomia Erkidegoko Fundazioen Erregistroari jakinarazi beharko dio patronatu-kideen izendapena eta kargu-uztea, hiru hilabeteko epean, erabaki horiek hartzen direnetik edo uko egiten zaion egunetik kontatzen hasita.

4. Patronatuko kide izateko izendatutako pertsonek espresuki onartu beharko dute kargua, Euskal Autonomia Erkidegoko Fundazioei buruzko Legearen 16. artikuluan ezarritako moduetako baten bidez. Uko egiteko, artikulu horretako 2. paragrafoan ezarritako moduetako bat erabili beharko da.

5. Organo judizial eskudunak erabaki dezake patronatu-kideen jarduera aldi baterako etetea, beren kargua Legeak ezarritako arduraz ez betetzeagatik haien kontrako erantzukizun-akzioren bat aurkezten bada.

6. Gobernu-organoko kideen izendapenak eta kargu-uzteak Euskal Autonomia Erkidegoko Fundazioen Erregistroan inskribatuko dira. 


12. artikulua. Patronatuko kide izateari uzteko arrazoiak.

Fundazioaren Patronatuko kideek kasu hauetan utziko diote patronatu-kide  izateari:

a) Heriotzagatik edo heriotza-deklarazioagatik.

b) Legeak ezarritakoaren arabera, ezgaitasun-, desgaikuntza- edo bateraezintasun-egoeraren batean gertatzen direnean.

c) Patronatuko kide izendatuak izatera eraman zuen kargua betetzeari uzten diotenean.

d) Kargua ordezkari leial batek berez behar duen arduraz betetzen ez dutenean, baldin eta ebazpen judizial bidez adierazten bada ez dutela hala bete.

e) Ebazpen judizial bidez erantzukizun-akzioa onartzen denean.

f) Agintaldia amaitu zaienean, baldin eta aldi jakin baterako izendatu bazituzten.

g) Karguari uko egiten diotenean.


13. artikulua. Patronatuko kideak ordeztea.

1. Patronatu-kideak ordezteko prozedura aurreko 11.2 artikuluan patronatu-kideen izendapenerako adierazitako prozedura bera izango da.

2. Ordezkapena adierazitako modu horretan egin ezin bada, Fundazioei buruzko Legean ezarritako estatutu-aldaketara joko da, eta Euskal Autonomia Erkidegoko Fundazioen Babesletzak ahalmena izango du Fundazioaren gobernu- eta ordezkaritza-organoa behin-behinean (estatutu-aldaketa hori gertatu arte) osatuko duten kideak edo kidea izendatzeko.

3. Uneren batean patronatu-kideak 6 baino gutxiago badira, lehendakariak estatutuek eskatzen duten gutxieneko kopurura iristeko behar adina kide izendatu ahal izango ditu, eta 30 eguneko epea izango du izendapen horiek Babesletzari jakinarazteko.

4. Patronatu-kideen ordezkapena Euskal Autonomia Erkidegoko Fundazioen Erregistroan inskribatuko da.

14. artikulua. Patronatuaren iraupena.

1. Antonio Oteiza Embil fundatzaileak izendatutako pertsona fisikoaren patronatu-kide karguak (aurreko 10.3.b artikuluan aipatua) iraupen mugagabea izango du. Azkoitiko Udalaren ordezkari jardungo duen pertsona fisikoaren kargua (aurreko 10.3.a artikuluan aipatua) eta gainerako patronatu-kideena (aurreko 10.3.c artikuluan aipatua) lau urterako izango da. Aurreko 10.3.d artikuluan aipatutako pertsona juridikoen kasuan, kargua urtebeterako izango da, eta Patronatuak berriro hautatu ahal izango ditu, aldi bererako, inolako mugarik gabe.  

2. Karguren bat hutsik geratzen bada (heriotzagatik, ezgaitasunagatik, desgaikuntzagatik, heriotza-deklarazioagatik, esklusio edo bateraezintasunagatik, agintaldia amaitzeagatik, uko egiteagatik, kargutik kentzeagatik edo gobernu-organoko kide batek kargua uztea edo hura ordeztu beharra eragiten duen beste edozein arrazoirengatik), kargua Patronatuak beteko du, baina gehienez ere 6 hilabetez egon ahalko da kargua hutsik.

15. artikulua. Patronatu-kide-karguaren doakotasuna.

1. Patronatu-kideek doan jardungo dute beren karguan. Hala ere, beren eginkizunetan aritzeak sortutako gastuen dirua itzuli ahal izango zaie, betiere behar bezala justifikatzen badituzte.

2. Fundatzaileek espresuki debekatu ez badute, Patronatuak erabaki dezake ordainsari bat ematea beren eginkizunei dagozkien zerbitzuez gainera Fundazioan beste zerbitzu batzuk ematen dituzten patronatu-kideei. Erabaki hori baimendu egin beharko du Babesletzak, hiru hilabeteko epean.

16. artikulua. Fundazioko lehendakaria.

1.- Fundazioko lehendakaritza Azkoitiko Udalari dagokio nahitaez (Udala pertsona fisiko batek ordezkatuko du). 

2. Lehendakariari dagokio Patronatuaren bileretara deitzea, bere ekimenez edo gutxienez kideen herenak eskatuta, bai eta Patronatuaren eztabaidak gidatzea eta haren erabakiak betetzea ere.

3. Patronatuko lehendakaria izango da gobernu-organo horren ordezkari gorena, eta, organo horren kide den aldetik dituen ahalmenez gain, lehendakariaren egitekoa izango da Fundazioa ordezkatzea Patronatuaren erabakien ondoriozko egintza eta kontratu guztietan, bai eta sortzen diren auzi, espediente, gai administratibo, gobernuko gai, gai judizial eta estra-judizialetan ere. Ordezkaritza hori betetzeko, eskumena izango du prokuradoreei edo abokatuei auzietarako ahalorde orokorrak emateko.

17. artikulua.  Fundazioko lehendakariordea.

1. Patronatuak lehendakariorde bat izendatu ahal izango du, bere kideen artekoa, eta hori patronatu-kideen gehiengoaren botoarekin hautatuko da.

2. Lehendakaria ez dagoenean edo gaixorik dagoenean, lehendakariordeak ordezkatuko du hura. Lehendakaria nahiz lehendakariordea ez daudenean, adinez nagusiena den kideak ordezkatuko ditu. 



18. artikulua. Idazkaria.

Patronatuak idazkari bat izendatu ahal izango du, bere kideen artekoa edo kanpokoa. Idazkariaren egitekoak izango dira Fundazioaren administrazio-lanen zuzendaritza, haren dokumentazioa zaintzea, Patronatuaren bileren aktak jasotzea eta, onartu ondoren eta lehendakariaren oniritziarekin, akta-liburura transkribatzea. 

19. artikulua.  Diruzaina.

Patronatuak diruzain bat izendatu ahal izango du, bere kideen artekoa edo kanpokoa. Eginkizun hauek izango ditu:

a) Fundazioaren funtsak biltzea eta zaintzea.

b) Diru-sarreren eta gastuen balantzea aurkeztea eta sinatzea.

c) Inbentario- eta kontu-liburuez, jarduera-planaz eta liburu egunkariaz arduratzea.

20. artikulua. Fundazioaren zerbitzura dauden langileak.

Kudeaketa arruntaz arduratzeko eginkizuna kudeatzaile bati agindu ahal izango zaio. Hala eginez gero, kudeatzailearen izendapena eta kargu-uztea Babesletzari jakinarazi beharko zaizkio, eta kudeatzaileari emandako ahalorde orokorrak Euskal Autonomia Erkidegoko Fundazioen Erregistroan inskribatu beharko dira.  

21. artikulua. Patronatuaren eginkizunak.

Patronatuaren eginkizunak Fundazioaren gobernu eta administrazioarekin lotutako arlo guztietara iristen dira, eta, zehazki, gutxienez honako alderdi hauetara:
a) Fundazioaren orientabidea adieraztea, xedeak modurik onenean betetzeko.
b) Baliabide ekonomiko eta finantzario guztiak administratzea, edozein dela ere haien jatorria.
c) Aurreko ekitaldiko inbentarioa, egoera-balantzea, emaitzen kontua eta memoria onartzea, bai eta aldi horretako jarduera-planaren likidazioa onartzea ere.

d) Hurrengo ekitaldiko jarduera-plana eta haren azalpen-memoria onartzea.

e) Komeni diren barne-araubideko arauak onartzea.

f) Batzorde Delegatuak sortzea, haietako kideak izendatzea eta haien eskumenak zehaztea, eta ahalorde orokorrak edo bereziak ematea, hurrengo artikuluetan xedatutakoaren arabera.

g) Zuzendaritzako karguak, kargu exekutiboak eta aholkulariak izendatzea, eta behar diren gainerako teknikariak, administrariak eta lan-kontratudun nahiz mendeko langileak kontratatzea.

h) Fundazioaren xedeak modurik onenean betetzeko behar diren era guztietako egintzak eta kontratuak formalizatzea eta onartzea, arlo zibilekoak nahiz merkataritza-, lan- edo administrazio-arlokoak edo bestelakoak izan.

i) Goragoko maila batean onartuak izatea behar duten gaietarako, proposamenak dagozkien erakunde eskudunei aurkeztea.

j) Enpresek, erakundeek, organismoek edo partikularrek lankidetza teknikoko eta langile kualifikatuak prestatzeko programetan parte hartu dezaten sustatzea, funtsak emanez eta lankidetza-hitzarmenen bidez.

k) Herentziak, legatuak edo dohaintzak onartzea edo haiei uko egitea, betiere Fundazioarentzat komenigarritzat jotzen badute, eta Babesletzari horren berri ematea.

l) Fundazioaren estatutuak aldatzea, fundatzaileen borondatea modurik onenean betetzeko beharrezkoa bada. 
22. artikulua. Ahalmenak eskuordetzea eta ahalordeak ematea.

1. Patronatuak bere ahalmenak patronatu-kideetako baten esku utzi ahal izango ditu. Ezin izango da inola ere eskuordetu gai hauei buruzko erabakiak hartzea:

a) Urteko kontuak onartzea.

b) Jarduera-plana onartzea.

c) Estatutuak aldatzea.

d) Fundazioaren bat-egitea, zatiketa, eraldaketa, azkentzea eta likidazioa.

e) Beste pertsona juridiko bat eratzeko egintzak, baldin eta egintza horiek xedeekin zuzenean lotuta ez badaude.

f) Beste pertsona juridiko batzuetan parte hartzeko edo partaidetzak saltzeko egintzak, baldin eta partaidetza horien zenbatekoa Fundazioaren aktiboaren % 20tik gorakoa bada.

g) Ondasunen edo eskubideen gaineko edozein xedapen-egintza, baldin eta haien zenbatekoa Fundazioaren aktiboaren % 20tik gorakoa bada.

h) Zuzkidura handitzea edo gutxitzea.

i) Aktibo eta pasibo guztien edo batzuen bat-egitea, zatiketa edo lagapen orokorra.

j) Sozietateak edo beste pertsona juridiko batzuk azkentzeko egintzak.

k) Patronatuko kideak autokontratatzea, non eta jarduera hori ez den errepikatua eta Babesletzak aurretik kasu berdinetarako baimena eman ez duen.
l) Erantzukizunpeko adierazpenak onartzea eta formalizatzea.

2. Era berean, Patronatuak ahalorde orokorrak eta bereziak eman edo baliogabetu ahal izango ditu. 

23. artikulua. Patronatuaren betebeharrak.

Fundazioaren Patronatuko kideek betebehar hauek dituzte:

a) Fundazio-xedeak zorrotz betetzea eta betearaztea, Legean eta Fundazioaren estatutuetan xedatutakoaren arabera.

b) Fundazioaren ondarea osatzen duten ondasun eta eskubideak administratzea eta haien produktibitatea erabat mantentzea, kudeaketa on batek izan behar dituen irizpide ekonomiko-finantzarioen arabera.

c) Kargua ordezkari leial batek izan behar duen arduraz betetzea.

24. artikulua. Patronatuko kideen erantzukizuna.

1. Patronatuko kideek Fundazioaren aurrean solidarioki erantzungo dute legearen edo estatutuen aurkakoak diren egintzen ondorioz eragin dituzten kalte-galerengatik edo kargua behar bezalako arduraz ez betetzearen ondorioz eragindakoengatik.

2. Erantzukizunetik libre geratuko dira erabakiaren aurkako botoa eman zutenak, batetik, eta, bestetik, frogatzen dutenak, erabakia hartzen eta betearazten parte hartu ez zutelarik, haren berri ez zekitela edo, haren berri baldin bazekiten, kaltea ekiditeko komeni zen guztia egin zutela edo, gutxienez, espresuki aurka agertu zirela.

25. artikulua. Patronatuaren barne-funtzionamendua.

[bookmark: _Hlk168587672][bookmark: _Hlk168587635]1. Patronatuak urtero gutxienez bi bilera egingo ditu. Urte bakoitzeko lehen seihilekoan, aurreko ekitaldiko urteko kontuak onartzeko bilduko da nahitaez. Eta bigarren seihilekoan, hurrengo ekitaldiko jarduera-plana egin eta onartuko du. Jarduera-plan hori Euskal Autonomia Erkidegoko Fundazioen Babesletzara bidaliko du, hark azter dezan, ekitaldi bakoitzeko azken hiru hilabeteen barruan.

2. Patronatuaren deialdiak idatziz egin beharko dira. Bertan, lehendakariak erabakitako gai-zerrenda jaso beharko da, eta, gai-zerrenda erabakitzeko, gobernu-organoko kideen iradokizunak kontuan hartu beharko ditu. Deialdia bilera-eguna baino gutxienez bost egun lehenago egin beharko da, premiazko kasuetan izan ezik; kasu horietan, epea 3 egunera murriztu ahal izango da. 

26. artikulua. Eraketa eta erabakiak hartzea.

1. Patronatua lehen deialdian balio osoz eratuta geratuko da, baldin eta kideen erdiak baino gehiago bertaratzen badira.

2. Aurreko paragrafoan adierazitako quoruma biltzen ez bada, Patronatua ordubete geroago bilduko da eta bigarren bilera horretan nahikoa izango da edozein patronatu-kide kopuru bertaratzea, baldin eta gutxienez hiru badira eta lehendakaria eta idazkaria bertan badaude.

3. Aurreko paragrafoetan adierazitakoa gorabehera, Patronatua deitutzat joko da eta balio osoz eratuta geratuko da Patronatuko kide guztiak bertan daudenean eta bilera egitea aho batez onartzen dutenean.

4. Erabakiak bertaratutakoen botoen gehiengoz hartuko dira, kasu hauetako bat ez bada:

a) Aldatzeko, bat-egiteko, zatitzeko eta azkentzeko erabakia, Patronatuko kideen bi herenen aldeko botoa beharko baita kasu horietan.

5. Berdinketa gertatzen denean, lehendakariaren botoak ebatziko du.

6. Patronatuaren bilera bakoitzaren akta jasoko du idazkariak. Bilera zer toki eta egunetan egin den zehazteaz gain, nor bertaratu diren, zer gai eztabaidatu diren eta zer erabaki hartu diren ere zehaztuko da akta horretan.

7. Patronatua bideokonferentzia bidez edo beste komunikazio-bide batzuen bitartez bildu ahal izango da, betiere bertaratzen direnen identifikazioa, komunikazioaren jarraitutasuna, eztabaidetan parte hartzeko aukera eta boto-ematea bermatzen badira. Kasu horretan, bilera-lekutzat bileraren buru jardun duen pertsona dagoen tokia hartuko da.

8. Salbuespen gisa, Patronatuak bilerarik egin gabe hartu ahal izango ditu erabakiak, betiere informazio- eta boto-eskubideak bermatzen badira, botoa jaso dela idatzita uzten bada eta botoaren egiazkotasuna bermatzen bada. Kasu horretan, erabakia hartu den lekutzat pertsona juridikoaren helbidea hartuko da, eta erabakia hartu den datatzat, berriz, emandako baliozko botoetan azkena jaso den eguna.


III. TITULUA.- ONDAREA ETA ARAUBIDE EKONOMIKOA

27. artikulua.  Fundazioaren ondarea.

Fundazioaren ondarea honako hauek osatuko dute: batetik, hasierako zuzkidura osatzen duten eta ekonomikoki zenbatets daitezkeen ondasun, eskubide eta betebehar guztiek, eta, bestetik, eratu ondoren Fundazioak eskuratutakoek, zuzkidurari lotu edo ez. 

28. artikulua. Ondare-zuzkidura.

1. Fundazioaren hasierako ondare-zuzkidura Fundazioa eratzeko eskritura publikoan izaera horrekin jasotakoa da, eta fundatzaileek emandako ondasun eta eskubideek osatzen dute.

2. Geroko ondare-zuzkidurak Patronatuak onartu behar ditu eta urteko kontuetan jaso behar dira, eta Fundazioen Erregistroan inskribatu.

3. Fundazioak diru-sarreren soberakinak Fundazioaren zuzkidura handitzeko erabili ahal izango ditu. 

29. artikulua. Fundazioaren ondarea zaintzea.

1. Fundazioaren ondarea zaintzeko eta jagoteko, honako arau hauek beteko dira:
a) Fundazioaren ondarea osatzen duten ondasun eta eskubideek Fundazioaren izenean egon behar dute, haren inbentarioan agertu behar dute eta, hala badagokie, dagozkien erregistroetan inskribatuta egon behar dute.
b) Ondasun higiezinak eta/edo eskubide errealak Fundazioaren izenean inskribatu behar dira Jabetza Erregistroan. Inskribatzekoak diren gainerako ondasunak bakoitzari dagokion erregistroan inskribatu behar dira.
c) Fundazioa titular duten baloreak eta eskudirua, jabetza-tituluak, gordailu-ordezkagiriak eta zernahi jabari, jabetza, erabilera, gozamen edo beste edozein eskubideren egiaztagiriak Patronatuak erabakitako erakundean gordailutu behar dira, Fundazioaren izenean.
d) Gainerako ondasun higigarriak Patronatuak zehazten duen moduan zainduko dira.

2. Ondasun edo eskubide horiek guztiak inbentario-liburuan zehaztuko dira. Liburuaren ardura Patronatuko idazkariak izango du, eta haren ikuskaritzapean adieraziko dira, liburu horretan, ondasun edo eskubide horiek identifikatzeko eta deskribatzeko behar diren xehetasun guztiak. 

30. artikulua. Ekonomia- eta kontabilitate-betebeharrak.

1. Urteko kontuak onartu eta hurrengo 30 egun naturaleko epean, Fundazioaren Patronatuak urteko kontuak bidali beharko dizkio, behar bezala sinatuta, Euskal Autonomia Erkidegoko Fundazioen Erregistroari, hark gordailutu ditzan. Kontu horiek irabazi-asmorik gabeko erakundeen kontabilitateari buruzko araudian ezarritako baldintzak bete beharko dituzte.

2. Fundazioaren urteko kontuek informazio hau bildu behar dute, gutxienez: balantzea, emaitzen kontua, memoria eta aurreko jarduera-planaren likidazioa. Era berean, Patronatuak ikuskaritza-txostena ere aurkeztuko du, Euskal Autonomia Erkidegoko Fundazioei buruzko Legean ezarritako kasuetan.

3. Kontu horietan, Fundazioaren ondare-, ekonomia- eta finantza-egoera, urtean zehar egindako jarduerak eta ondarearen kudeaketa ekonomikoa adierazi beharko dira, fundazio-xedeak eta lege-aginduak betetzen direla jakinarazteko eta justifikatzeko neurrian.

4. Ekitaldi ekonomikoa urtebetekoa izango da eta urte naturalarekin bat etorriko da.

5. Fundazioak ekitaldi ekonomiko bakoitzerako jarduera-plan bat prestatuko du, diru-sarrerak eta gastuak modu orekatuan jasoko dituena. Plan hori Babesletzari aurkeztuko zaio, onartzen den urtearen azken hiruhilekoan, azalpen-memoriarekin batera.


31. artikulua. Fundazioaren baliabideen erabilera.

1. Fundazioak bere xedeak betetzera bideratu beharko du emaitzen kontuan agertzen diren kontzeptu guztiengatiko diru-sarreren % 70, gutxienez, diru-sarrerak lortzeko egindako gastuak kenduta, fundazio-xedeak betetzeari dagozkionak izan ezik. Betebehar hori betetzeko epea emaitzak eta diru-sarrerak lortu diren ekitaldia hasten denetik ekitaldi hori itxi ondorengo hiru urteetara bitartekoa izango da.

2. Administrazio-gastutzat hauek hartuko dira: Fundazioaren ondarea osatzen duten ondasun eta eskubideen administrazioak zuzenean eragindakoak, eta Patronatuko kideei beren kargua betetzearen ondorioz sortutakoak, baldin eta gastu horien ordaina jasotzeko eskubidea badute.


32. artikulua. Ekonomia-, enpresa- edo merkataritza-jarduerak garatzea.

1. Fundazioak ekonomia-, enpresa- edo merkataritza-jarduerak garatu ahal izango ditu, bai zuzenean edo bai beste erakunde batzuen bitartez, baldin eta jarduera horiek fundazio-xedeekin lotuta badaude edo horrelakoen osagarri edo lagungarri badira, eta betiere lehiaren defentsarako arauei men eginez.

2. Beste erakunde batzuetan partaide izanda ere parte hartu ahal izango du beste edozein ekonomia-jardueratan, sozietate-zorren gainean erantzukizun pertsonalik ez dagoen kasuetan.

33. artikulua. Xedatze- edo kargatze-egintzak.

1. Fundazioak Euskal Autonomia Erkidegoko Fundazioen Babesletzari jakinarazi beharko dizkio bere ondarea osatzen duten ondasun edo eskubideen kostu bidezko edo doako xedatze-egintzak, bai eta kargatze-egintzak ere, Euskal Autonomia Erkidegoko Fundazioei buruzko Legean aipatzen direnak.

2. Babesletzari erantzukizunpeko adierazpena aurkeztu beharko dio Patronatuak. Adierazpen horretan zehaztuko da xedatzeko edo kargatzeko erabakia behar bezala hartu dela eta horretarako arrazoiak eta beharrak zein diren, orobat eragiketa horrek Fundazioari ez diola kalterik eragiten eta haren bideragarritasun ekonomikoa ere ez duela arriskuan jartzen.

3. Xedatze- edo kargatze-egintzen xede diren ondasun edo eskubideek merkatuan duten balioa Fundazioaren aktiboaren % 60 baino handiagoa bada, Patronatuak, erantzukizunpeko adierazpenarekin batera, azterlan ekonomiko bat aurkeztu beharko du, profesional independente batek egina. Adierazpenean azaldutakoa egia dela ziurtatu beharko du azterlanak, eta Fundazioaren bideragarritasun ekonomikoa bermatu, bai eta eragiketa irizpide ekonomiko-finantzarioekin eta merkatukoekin bat datorrela ere.

4. Artikulu honetan adierazitako xedatze- edo kargatze-egintzak Euskal Autonomia Erkidegoko Fundazioen Erregistroan jasoko dira, hargatik eragotzi gabe beste erregistro batean ere inskribatzea, hala dagokionean. Gainerako xedatze- edo kargatze-egintzek Babesletzari urtero aurkeztu beharreko memorian agertu beharko dute.

IV. TITULUA.- ALDAKETA, BAT-EGITEA, ZATIKETA, AZKENTZEA ETA LIKIDAZIOA

34. artikulua. Estatutuak aldatzea.

1. Fundazioaren Patronatuak estatutu hauek aldatzea erabaki ahal izango du, betiere fundazio-xedeak modurik onenean betetzeko komenigarria bada eta fundatzaileek ez badute espresuki debekatu.

2. Estatutuak aldatzeko erabakia arrazoituta hartu beharko da, Patronatuko kideen 2/3en aldeko botoa beharko da, gutxienez, eta Euskal Autonomia Erkidegoko Fundazioen Erregistroan inskribatu beharko da. 

35. artikulua. Azkentzea.

Fundazioa azkenduko da:

a) Eratu zenean finkatutako epea amaitzen denean.

b) Eratu zenean finkatutako helburua erabat betetakoan.

c) Fundazio-xedea betetzea ezinezkoa denean, Euskal Autonomia Erkidegoko Fundazioei buruzko Legean estatutuak aldatzeari eta fundazioen bat-egiteari eta zatiketari buruz xedatutakoa gorabehera.

d) Beste batekin bat-egiteak edo zatitzeak hori dakarrenean.

e) Fundazioa eratzeko eskritura publikoan ezarritako arrazoiak gertatzen direnean.

f) Legeetan ezarritako beste edozein arrazoi gertatzen denean.

36. artikulua. Azkentzeko prozedura.

1. Aurreko artikuluko a) idatz-zatian adierazitakoa gertatuz gero, Fundazioa zuzenbide osoz azkenduko da.

2. Aurreko artikuluko b), c) eta e) idatz-zatietan adierazitakoak gertatuz gero, Fundazioa azkentzea Patronatuak erabaki beharko du eta Babesletzak berretsi. Patronatuaren erabakirik ez badago, edo haren erabakia Babesletzak berresten ez badu, ebazpen judizial arrazoitua beharko da Fundazioa azkentzeko, Babesletzak edo Patronatuak eskatua, kasuaren arabera.

3. Aurreko artikuluko f) idatz-zatian adierazitakoa gertatuz gero, ebazpen judizial arrazoitua beharko da.

4. Azkentzeko erabakia arrazoituta hartu beharko da, eta Patronatuko kideen 2/3en aldeko botoa beharko da, gutxienez.

5. Azkentzeko erabakia eta, hala badagokio, ebazpen judizial arrazoitua Euskal Autonomia Erkidegoko Fundazioen Erregistroan inskribatuko dira. 

37. artikulua. Likidazioa eta ondare soberakinaren xedea.

1. Fundazioa azkentzeak –haren jatorria bat-egite prozeduraren bat den kasuetan edo azkentzeko arrazoiak betetzen direnean izan ezik– likidazio-prozesua irekitzea ekarriko du. Prozesu hori, non eta ebazpen judizial arrazoitu batek besterik ezartzen ez duen, Patronatuak edo gobernu-organo horrek izendatutako likidazio-batzorde batek eramango du aurrera, azken kasu horretan Babesletzaren kontrolpean. Fundazioak bere nortasun juridikoa izaten jarraituko du prozesua amaitu arte, eta, epealdi horretan, “likidazioan” dagoen fundazio gisa identifikatu behar du.

2. Euskal Autonomia Erkidegoko Fundazioei buruzko ekainaren 2ko 9/2016 Legearen 43. artikuluak ezarritakoa betez, likidazioa egin eta gero geratzen diren ondasun eta eskubideak fundatzaileen esku utziko dira. Fundatzaileek, betiere, ondasun eta eskubide horiek Fundazioaren helburuen antzekoak dituzten interes orokorreko erakunde edo jarduera publiko edo pribatuen alde erabili beharko dituzte, fundazio-izaerakoak izan edo ez, eta, lehentasunez, helbidea Azkoitian dutenetara bideratuko dituzte edo, bestela, helbidea Euskal Autonomia Erkidegoan eta/edo Nafarroan dutenetara.

V. TITULUA.- FUNDAZIOEN BABESLETZA ETA ERREGISTROA

38. artikulua. Euskal Autonomia Erkidegoko Fundazioen Erregistroa.

Euskal Autonomia Erkidegoko Fundazioen Erregistroan inskribatuko dira fundazio honen eraketa eta legez inskribatu beharrekoak diren Fundazioaren egintza edo negozio juridiko guztiak. 

39. artikulua. Euskal Autonomia Erkidegoko Fundazioen Babesletza.

Fundazio hau Euskal Autonomia Erkidegoko Fundazioen Babesletzaren tutoretzapean, aholkularitzapean eta kontrolpean dago, indarrean dauden legeetan ezarritako baldintzetan. 


40. artikulua. Zehapen-araubidea.
Fundazioa Euskal Autonomia Erkidegoko Fundazioei buruzko Legean ezarritako zehapen-araubideari lotuta dago. 

